
Макалада архивдик булактарга таянуу менен Ош 

шаарынын гербинин түзүлүш тарыхы изилденет. Шаар-

дын гербин түзүү идеясы 1903-жылы көтөрүлүп, эки ва-

рианттан турган долбоор сунушталгандыгы белгиленет.  

Гербте кызыл өндөгү калкан, күмүш өндүү тоонун чокусу,  

тоонун үстүндө  чалкалап  жаткан  алтын түстөгү жа-

рым ай сүрөттөлүп, Сулайман-Тоо шаардын негизги сим-

волу катары каралган. Сулайман-Тоосунун алдындагы жа-

шыл түстөгү калкандын экинчи бөлүгүндө  кызыл көздүү 

эки өгүздүн сүрөтү тартылган. Гербдеги эки өгүздүн сүрө-

тү шаар калкы мал чарбачылык менен  кесиптенишет жа-

на мал базары менен данкталгандыгын билдирет.  Макала-

да  Анжиян шаары менен Ош шаарынын гербдеринин айыр-

мачылыктары белгиленет. Ош шаарынын гербин талкулоо, 

аны бектитүү  мөөнөтү 5 жылга созулганы белгиленип, бул 

көрүнүш колониялык бийликтин “бюрократиялык аппара-

тынын” өкүм сүргөндүгүнүн далили катары баалоого бо-

лот. 

Негизги сөздөр: Ош, Анжиян, шаар, уезд, символ, герб, 

калкан, область, түс, калк. 

В статье, на основе архивных документов, исследуе-

тся история создания герба уездного города Ош. Отмечае-

тся, что идея создания герба города возникла в 1903 году и 

были представлены два варианта проекта. В гербе изобра-

жен червленный щит, серебряная вершина горы, сопровож-

даемая сверху золотым полумесяцем рогами вверх, Сулей-

ман гора отмечена как символ города.  Ниже - горы  в зеле-

ной оконечности щита, изображены две золотые воловьи 

головы с червлеными глазами. Воловьи головы на гербе озна-

чают, что жители города занимались скотоводством и 

были развиты базары. В статье отмечается отличие гер-

бов городов Андижана и Оша. Также отмечается что, об-

суждение и утверждение герба длилось пять лет, это оз-

начало о существованиии бюрократического аппарата ко-

лониальной власти. 

Ключевые слова: Ош, Анжиян, город, уезд, символ, 

герб, щить, область,  цвет, население 

The article, based on archival documents, examines the 

history of the creation of the city symbol, Coat of Arms of the 

city Osh. It is noted that the idea of creating the emblem of the 

city was originated in 1903 and two versions of the project were 

presented. The coat of arms depicts a scarlet shield, a silver 

mountain top, accompanied from above by a golden crescent 

with horns upward, Suleiman Mountain is marked as a symbol 

of the city. Below - the mountains at the green end of the shield, 

depicts two golden ox heads with scarlet eyes. Ox heads on the 

Coat of Arms mean that the inhabitants of the city were engaged 

in cattle breeding and bazaars were developed. The article notes 

the difference between the Coats of Arms of the cities of Andijan 

and Osh. It is also noted that the discussion and approval of the 

Coat of Arms lasted five years, which meant the existence of the 

bureaucratic apparatus of the colonial power. 

Key words: Osh, Anjiyan, city, county, symbol, coat of 

arms, shield, region, color, population. 

Россия империясынын  Орто Азияга карата жаса-

ган басып алуучулук саясатынын натыйжасында Ко-

кон хандыгы жоюлуп  Туркестан генерал-губернатор-

лугунун курамындагы Ферган областы түзүлгөн. Фер-

гана областы Наманган, Ош, Анжиян, Маргалан, Ко-

кон уездеринен туруп, областын калкы негизинен 

отурукташкан жана көчмөн калктардан түзүп, Түрк-

стандагы чоң областардын бири болгон [1, 1-б.]. 1876-

жылдын 6-февралындагы Түркстан генерал-губерна-

торлугунун буйругу менен  Ош шаары Ош уездинин 

борборуна айланган. Ош уездинин калкы администра-

тивдик-территориялык жактан 3 болуштука: Гүлчө 

болуштугу, Ак-Буура болуштугу; 3.Ноокат болушту-

гуна бөлүнгөн [2] Түркстан генерал-губернатору К.П. 

Кауфмандын берген маалыматына таянсак, Фергана 

областы түзүлгөн мезгилде областын жалпы аянты 

1770 чарчы метрден туруп, калкынын саны 564970 

адамды түзсө, анын ичинен шаардыктар 124850, уезд-

дердеги отурукташкан калктын саны 414990, ал эми 

көчмөн калк болсо – 149980 адамдан турган [3, 12-13-

бб.]. Ал эми Фергана областынын эң ири уезддери ка-

тары эсептелген Ош уезди 25253 чарчы метрден ту-

руп, шаардын калкы 59760 адамдан турган.  Б. Абы-

товдун пикири боюнча уездин калкы областын 10% 

түзсө, ал эми Ош шаарында 3950 адам жашап, облас-

тагы калктын 6%ын түзгөн. Ал эми шаардын отурук-

ташкан калкы болсо 19170, көчмөн калкы болсо 36640 

адамдан турган [2]. Уезддеги көчмөн калктын бара-

бара отурукташуу турмушка ыкташып, өзгөчө шаар 

калкынын саны өсүп жаткандыгын айрым револю-

цияга чейинки тарыхый булактардан байкоого болот. 

Алсак,  эгерде 1881-жылы Ош шаарында 3.950 адам 

жашап турса, ал эми 1912-жылы болсо 45000 жетип, 

900 орус келгиндери жашап шаардын калкы 12 эсеге 

көбөйгөнүн көрүүгө болот. Ал эми 1913-жылы Ош, 

Скобелев, Кокон, уездеринин 50% калкы отурукта-

шууга өтүшкөн [ 4, 46-б.] - деп жазылат булактарда. 

Ал эми 1917-жылдагы жүргүзүлгөн Бүткүл Россия-

лык эл каттоонун маалыматы боюнча Фергана облас-

тынын 6 уездинде (Анжиян, Ош, Памир, Кокон, На-

манган жана Фергана райондорундагы уезддерде) 

жашаган 361168 кыргыздардын 249886 отурукташ-

кан, 111277 көчмөн турмушта жашап турушкан, тагы-

раак айтканда алар 69,2% жана 30,8% түзүшкөн [5, 46-

б.]. 

Белгилүү болгондой геральдика тарых илимин-

деги гербдердин тарыхын изилдеген атайын кошумча  

тармактардын бири катары эсептелет. Геральдиканын 

изилдөө методдорун колдонуу менен тарыхый булак-

тын түзүлгөн  мезгилин,  жерин, шартын аныктоого 

мүмкүндүк берет. Тарыхта маалым болгондой кыр-

гыздарда белги катары тамга колдонулуп келсе, Рос-

сия империясынын курамына киргенден кийин жалпы 

эле  Борбордук Азияда жашаган  элдерде  эмблеманын 

жаңы түрү - герб түшүнүгү пайда болгон. 

1867-жылы Туркстан генерал-губернаторлугу-

нун түзүлүшү менен  ар бир областык, уезддик шаар-

лардын борборлорунун герби түзүлө баштаган. Ар-

хивдик материалдарга таянуу менен Ош шаарынын 

гербинин түзүлүш тарыхына, анын символикалык 

белгилерине анализ жасап көрөлү. 

Кыргыз Республикасынын  Президенти тарабы-

нан 2016-жыл «Тарых жана Маданият  жылы» деп жа-

рыяланып, биздин окумуштуулар тарабынан  Санкт-

Петербург шаарындагы Россия мамлекетинин Бор-

бордук архивинен  Кыргызстандын борбордук мамле-

кеттик архивине кыргыздардын тарыхын чагылдыр-

ган архивдик материалдар алынып келинип, ал доку-

менттер «Коллекция документов по истории Кыргыз-

стана полученных из Российского Государственного 

(РГИА) архива» Ф-160-И аталыштагы  фонддо сакта-

лып турат. Ф-160-И фонддунда сакталып турган Ош 

шаары боюнча тарыхый эки документтке көнүл бур-

гум келет. Биринчи докементтин аты «Историческая 

справка по письменным преданием о г.Оше» [6] - деп 

аталып, бул тарыхый маалымат автору белгисиз түрк 

тилинен которулгандыгы эскерилет.  

Аталган документтеги Ош шаары боюнча  тары-

хый легенданын мазмуну төмөнкүчө: Мухаммед пай-

гамбардын окуучуларынын бири Омордун (Умар) ба-

яндамасы келтирилет. Күндөрдүн биринде Медина 

шаарындагы Хазрети мечитинде хазрети Мухаммед 

өзүнүн окуучулары менен сүйлөшүп отурат.  Арадан  

окуучулардын бир Хазрети Аббас (хазрети Мухам-

меддин таякеси) «дүйнөдө Медина сыяктуу улуу жана 

пайдалуу шаарлар барбы»? - деген суроо берет. Анда 

хазрети Мухаммед: «Чыгышта «Хайруль булдан» же 

болбосо «Ош», «Хош» деген шаар бар» деп жооп бе-

рет. «Хайруль булдан» араб тилинде «шаарлардын 

мыктысы» деген маанини берет. Андан аркы текстте 

Ош шаарынын аталышы жөнүндө баяндама эскерилет 

[7, 45-б.]. 

Жогорудагы аталган фонддо сакталып турган та-

рыхый  булактын экинчиси – бул Ош шаарынын 

гербинин түзүлүш тарыхын чагылдырган документ.  

Жогорудагы аталган архивдик документке таянсак 

1903-ж. 15-октябрда Фергана областынын аскер гу-

бернатору Ош шаарынын гербин талкуулоо маселе-

син көтөрүп, герб маселеси 1904-жылдын 14-июнда 

Ош шаарынын чарбалык башкармалыгында каралат. 

Кенешмеде полковник Зайцев тарабынан Ош шаары 

боюнча тарыхый легенда баяндалып, шаардын баш-

кармачылыгынын кенешмесинде Ош шаарынын гер-

бинин долбоорун даярдоо чечимин кабыл алынат. 

1904-ж. 14-июнда сунушталган гербдин 1 варианты-

нын алгачкы долбоору төмөндөгүдөй болгон: а) кал-

кан, калкандын жогорку жагында тоо, ага чачырап 

тийип турган күндүн нуру; б) калкандын төмөнкү 

жагында жер айдоо үчүн чегилген эки өгүз; в) калкан-

дын үстүнкү бөлүгүндө Императордун таажысы [6] 

тартылган. 

Гербдин 2 варианты: а) адыр-будур болуп тар-

тылган калкан. Калкандын жогорку тарабында тоо 

(Сулайман-Тоонун сүрөтү) ага чачырап тийип тур-

ган күндүн нуру; б) калкандын төмөнкү  күмүш  түс-

түү жагында:  кош айдоо үчүн чегилген мүйүздүү эки 

өгүздүн сүрөтү; в) калкандын бош эки тарабында-

Фергана областынын герби; г) калкандын баш жа-

гында: Императордун  урматына арналып тартыл-

ган, анын алтын таажысы(корона) жана  Александр 

лентасы, ага оролуп өскөн элести сүрөттөгөн алтын 

түстүү эки буудайдын шагы; д) тоонун бет жагы 

(фасады) алыстан караганда (жергиликтүү элдин  

каалосу боюнча)  жатып алып мойнун созуп турган 

төөнүн сүрөтү [6] тартылган (1-сүрөт). 

 
1-сүрөт. 

Гербдин жогорудагы долбоорлору Ош шаары-

нын чарбалык башкармалыгынын чечиминин неги-

зинде (1907-жылы 22-февралда, протокол №161)  герб 

башкармачылыгынын бөлүмү башкы Герольдмейстр-

ге 1907-жылы, 10-декабрда кайрылат. 1907-жылы 10-

декабрда Россия империясынын Герольдмейстр де-

партаментинин герб бөлүмүнүн чогулушу болуп, ага 

Сенаттын эки өкүлү  келип катышат. Бул чогулушта 

герб бөлүмүнүн башкармасынын билдирүүсү угулуп, 

анда  Ферган областынын Андижан, Жаны-Маргалан, 

Кокон, Наманган, Эски-Маргалан жана Ош шаарла-

рынын гербинин долбоорун даярдоо маселеси  угулат 

[6].  

Аталган чогулушта Фергана областарынын 

шаарларынын гербдерин долборлоо буйругу Герольд-

мейстрге жүктөлөт. Архивдик  материалдар тастык-

тап тургандай, 1907-жылы 10-декабрда Сенаттын ал-

дындагы геральдика департаментинин башчысы 

1907-жылдын 18-декабрында (№88) Фергана облас-

тынын уездик шаарлардын гербдерин даярдоого ма-

кул экендигин билдирип, ал Улуу императордун ка-

роосуна, бекитүү үчүн жөнөтүлөт. Геральдика депар-

таменти Серебряков аттуу художнике Фергана шаар-

ларынын гербин даярдоо тапшырмасы берилет [6]. 

Натыйжада Ош шаарынын гербин түзүүдө сунуштал-

ган биринчи, экинчи долбоорлоруна өзгөртүү кирги-

зилгендигин байкоого болот. 

Андан ары архивдик материалдан (№604) 1908-

жылдын 30-октябрындагы рапорттун тексти менен 

таанышууга болот. Ал текстте 1908-жылдын 22-ок-

тябрда Фергана областынын шаарларынын гербдери 

бекитилген буйруктун тексти жазылган [6]. Ошентип 

Россия императорунун 1908-ж. 22-октябрдагы буйру-

гунун негизинде Фергана областынын шаарларынын, 

анын ичинде Ош шаарынын герби бекитилген. 

Ош шаарынын кабыл алынган гербинин түзүлү-

шүнө анализ берип көрөлү: 1. Кызыл өндөгү калкан, 

күмүш өндүү тоонун чокусу,  тоонун үстүндө  чалка-

лап  жаткан  алтын түстөгү жарым   ай. Сулайман-

Тоо шаардын негизги символу катары тартылып, анда 

“Ош”  этимологиясынын келип чыгышы боюнча эл 

арасындагы тарыхый – уламыш эске аланынган. Ош 

терминини жаралышы боюнча Л.А.Зиминдин макала-

сы да аталган архивдик булакта кенири берилген [7, 

46-б.]. Элдик уламышта айтылгандай: Сулайман-Тоо-

нун аталышы Сулайман пайгамбардын (Инжилдеги 

Соломон) аты менен байланыштуу. Сулейман, Сулай-

ман ибн Давуд-ислам дининдеги пайгамбар Давуддун 

баласы). Демек Гербдин долбоорун жасоодо Ош шаа-

рынын тарыхый-географиялык  өзгөчөлүгү эске алын-

ган. Долбоорду түзүүдө мусулман дүйнөсүндөгү тоо 

менен байланышкан улуу инсандардын аты да атал-

ган. Алсак, Сулеймандын тактысы, Александр Маке-

донский, жана Захреддин Бабур. Бирок аталган инсан-

дар эмес Сулайман тактысы шаардын символу катары 

тандалган [6]. 2. Тоонун алдындагы жашыл түстөгү 

калкандын экинчи бөлүгүндө  кызыл көздүү эки өгүз 

сүрөттөлөт. Гербдеги 2 өгүздүн сүрөтү эмнени тү-

шүндүрөт. Архивдик булактарга таянсак, шаардын 

калкы мал чарбычылык менен алектенет деген түшү-

нүктү берет. Ошол эле учурда  Ош шаары мал базары 

менен данкталган деген ойду бергиси келген сүрөтчү.  

Бул туурасында архивдик булакта: “а вольови головы 

указывают на предмет занятий населения- скотовод-

ством” [6] - деп, эскерилет. 3. Калкандын бош бөлү-

гүндө Фергана областынын герби тартылган. Ферга-

на областынын герби 1890-жылы 31-январда кабыл 

алынган. Анда күмүш калканда көгүлтүр түзтөгү 

белдик, анын алды үстүндө үч кызыл түзтөгү жибек 

көпөлөктөр тартылган. Көпөлөк – бул христиан ди-

нинде кайра жаралуунун символу. Ошол эле учурда 

сулуулуктун символу катары да бааланып келет. 

4.Калкандын баш жагы  үч тиштүү күмүш мунара 

таажысы менен кооздолуп жана анын каптал та-

раптары Александров  алтын лентасына оролгон буу-

дайдын сабагы тартылган [6] (2-сүрөт). 

 
2-сүрөт. 

1857-жылдагы «О гербах губернии, областей, 

градоначальств, городов и посадов» аттуу буйрук  ка-

был алынган, ал указ боюнча үч тиштүү алтын түстө-

гү мунара таажысы жана кызыл түстөгү Александр 

лентасы, андагы эки алтын түстөгү жүзүмдүн сабагы 

областык жана уездик шаарлардын гербдеринде кол-

донууга тийиш болгон. Сүрөтчү Б.В. Кене тарабынан 

гербдерди кооздоонун жаны системасы иштелип чы-

гып император тарабынан бекилген. Айрым област-

тардын, уезддердин борбор шаарларынын гербдерин-

де 5 жана 3 тиштүү  алтын  күмүш мунара таажысы, 3 

тиштүү күмүш мунара таажысы тартыла баштаган. 

Бул эмнени түшүндүрөт. 5 тиштүү алтын  күмүш му-

нара таажысы – бул 50 000 жакын калкы бар губер-

ниялардагы шаарлар үчүн, 3 тиштүү алтын таажы ан-

дан аз калкы бар шаарлар үчүн; 3 тиштүү күмүш му-

нара таажысы – уездин борбор шаарлары үчүн кабыл 

алынган. Демек тиштүү мунара таажысы шаардын 

рангын билгизет. Маселен, Пишпек, Пржевальск 

шаарлары да уездин борборлору болгон.  Ал эми эки 

жүзүмдүн сабагы – бул ошол  областа, уезде жүзүм  

чарбачылыктын бир түрү деген маанини билдирет. 

Гербдеги тартылган Императордун таажысы, гербдин 

титулу, ээси ким, кимге  таандык (кайсыл мамлекетке) 

экендиги тастыктаган белги. 5.Александырдын алтын 

лентасына оролгон буудайдын сабагы. Бул ал шаар 

дыйканчылык жана дан соодасы менен  кесиптенишет 

деген маанини түшүндүрөт (3-сүрөт). 

 
3-сүрөт. 

Жыйынтыктап айтсак, биринчиден герб бул тек 

гана исскуство  чыгармасы эмес, герб – бул  жердин, 

элдин тарыхы чагылдырган тарыхый булак.  Гербдер-

дин  жасалышын, анын атрибуттарын үйрөткөн тарых 

илиминин бир тармагы болгон геральдика илими ар-

кылуу тарыхый фактыларды, калктын салттуу мада-

ниятын, диний ишенимдерин, чарбысын тактоого 

мүмкүндүк берет. Герб илим үчүн тарыхый булак ка-

тары кызмат кылат. Экинчиден, Ош шаарынын гер-

бин изилдөө менен биз шаардын статусун,  калктын 

чарбылык турмушунун тибин, географиялык абалы 

туурасындагы маалыматка ээ болобуз.  Архивдик до-

кументтер тастыктар тургандай Ош шаарынын герби 

кенири талкууланып, ар кайсыл пикирлерди эске 

алып, эн башкысы жергиликтүү элдин, шаарга байла-

нышкан тарыхы, анын өзгөчөлөгү эске алынгандыгын 

байкоого болот. Гербдеги негизги символдор бул – 

Сулайман-Тоосу, жергиликтүү калктын чарбасынын 

тиби – мал чарбачылык, дыйканчылык экендиги көр-

сөтүлгөн. 

Түркстан генерал-губернаторлугу уездик шаар-

лардын гербин түзүүдө, ар бир шаардын тарыхый өз-

гөчөлүктөрүнө, калктын чарбалык турмушуна көңүл 

бурушкан. Маселен, революцияга чейинки тарыхый 

булактарга таянуу менен уездин борборлору болгон 

Анжиян шаары менен Ош шаарынын гербинин орто-

сунда айырмачылыктар көрүүго болот. Анжиян шаа-

рынын гербинде гүлдөп, ачылып турган пахтанын сү-

рөтү берилсе, Ош шаарынын гербинде Сулайман тоо-

нун сурөтү жана эки буканын башынын сүрөтү тар-

тылган. Бул кыргыз элинин көчмөн турмушунда мал-

чарбачылык негизги кесип экендигин туюндурат. 

Үчүнчүдөн, гербди түзүүдө падышалык бийликтин 

жергиликтүү элдин салтын, анын тарыхын, диний 

ишенимдерин чагылдырууга аракет жасагандыгын 

көрүүгө болот. Бул өтө чоң мааниге ээ. Падышалык 

бийликтин мындай кадамдары 1898-жылдагы Ан-

жиян окуясынан кийин элге карата болгон мамилеси-

нин жумшаргандыгы катары да кароого болот. Төр-

түнчүдөн, Анжиян жана Ош шаарларынын гербинде 

жүзүм сүрөттөлгөн. Бул Фергана өрөөнүнүн шаарла-

ры мөмө-жемишке мол экендигинин символу. Орус 

окумуштууларынын эмгектеринде Фергана өрөөнү 

“желтая Фергана”, “желтая земля” деп аталып, таза 

климаты,  бийик тоолору, таза мөлтүр суусу, жашыл 

шибери, миң түркүн мөмө-жемиштерге бай өрөөн ка-

тары суктануу менен сүрөттөлгөн. Бешинчиден, герб-

де Ош шаары империянын карамагындагы уезддин 

борбору статусуна ээ, шаар экендиги гербдеги үч 

тиштүү күмүш мунара таажысы, Александр лентасы 

далил болуп турат.  

Белгилей кетчү нерсе, гербди кабыл алууда коло-

ниялдык режимдеги бюрократиялык аппараттын күч-

түү экендиги көрүүгө болот. Алсак, Ош шаарынын 

гербин кабыл алуу идеясы 1903-жылы көтөрүлсө, 

1908-жылы гана арадан 5 жыл өткөндөн кийин гана 

бекитилип жаткандыгын архивдик материалдар тас-

тыктап турат. Бул көрүнүш Россия империясында 

“бюрократиялык аппараттын” катуу орногондугун 

айгинелеп турат. 

